
[E4v] Envers vous aucun contredit

Jamais ne feis certainement:

Je vous aymoye si loyaulment

Qu’il n’est possible à creature

De plus aymer, je vous asseure.

Quant avecq moy vous estiez,

En me baisant vous me disiez

Que m’aimiez de bon cueur et d’ame

Et que j’estoye vostre dame:

Vous le disiez si doulcement,

Et je vous croyois fermement.

Point n’eusse cuidé à nul feur

Que eussiez tournévostre cueur,

Ne pour royne, ne pour duchesse,

Ne pour dame de grand haultesse

Comme avez faict, dont suis dolente.

En vous j’avoye mon entente

Plus qu’en tous les hommes du monde:

S’il n’est ainsi, Dieu me confonde

Et que meure cruellement.

Helas, mon amy, et comment

Avez vous eu si faulx couraige?

Ung chascun vous tenoit si saige,

Si doulx, si courtoys, si begnin:

On ne sceut jamais que venin

